
«Кожны дзень» — гэта лозунг, які скандуюць пратэстоўцы ў Беларусі, падкрэсліваючы 
працягласць і рытм супраціву, падтрымліваючы ўпэўненасць, што пратэст працягнецца 
заўтра, што ён не скончыцца. З пачатку жніўня 2020 года — першых начэй паліцэйскага 
гвалту і дзён масавай мабілізацыі — фраза «Кожны дзень» аб'ядноўвае супольным 
абяцаннем выходзіць на вуліцы. Запазычаючы гэты лозунг, выстава факусуецца 
на даследаванні салідарнасці, «слабых» тактык супраціву, рэвалюцыйнай паэтыкі, 
механізмаў дзяржаўнага гвалту, прасторавага і архітэктурнага вымярэнняў пратэсту.

Выстава «Кожны дзень» звяртаецца да тых мастацкіх практык, якія рэзануюць 
з гісторыяй і сучаснасцю пратэставых рухаў і сеціваў салідарнасці. Эмансіпатарны 
патэнцыял мастацтва праяўляецца ў разнастайных формах і тэхніках. Мастацтва, 
прадстаўленае на выставе, даследуе, мадэлюе, тэстуе палітычную рэальнасць або 
робіцца прамой крытыкай улады і актам нязгоды. Падобна да пратэставага руху, які не 
мае цэнтру, выстава — на ўзроўні архітэктуры, канцэпцыі і курыравання — 
не прадугледжвае жорсткай лінейнай структуры. Яе прастора арганізавана праз шэраг 
канцэптуальных вузлоў, якія праходзяць праз усю выставу і прадстаўляюць дзесяць 
тэрмінаў гласарыя. 

З'яўляючыся жэстам салідарнасці з рэвалюцыйнымі працэсамі ў Беларусі, выстава ўяўляе 
зрэз сучаснага мастацтва, якое канструюе і выяўляе пульсацыйныя формы 
ўзаемадзеяння, супраціву, калектыўнасці і будучыні, якая практыкуецца ўжо сёння — 
кожны дзень.

